
ئافرەتان بەشداری راپەڕینیان كرد
بۆ ئەوەی خۆیان و پیاوانیش ئازاد بكەن

هەتا بەر لە راپەڕینەكەی باشــووری كوردســتان كورد وەك نەتەوە و میللەت ژێردەســت و خاك داگیركراو بوون، سیاســەتی 
بەعســی رووخاو لە ســەر بنەمای كوردقڕان داڕێژدرابوو، هەر ئەوەش كوردانی تووشــی هەزاران نەهامەتی و قوربانیدانێكی 
بەرفراوانی مرۆیی كرد، لەو دۆخەشــدا ئەگەر مەینەتییەكانی ئافرەت لە پیاوانی كورد زیاتر نەبووبن، كەمتر نەبووە، بەڵام 
راپەڕینــە مەزنەكــەی بەهــاری 1991 ئــەو ســتەمكارییەی راماڵــی و لــەو سەردەمەشــدا ئافرەتــی كورد نەك هــەر هاندەری 
راپەڕینــی جەمــاوەری بــوون، بەڵكــو شــان بــە شــانی پیاوان لــە هەڵمەتــی رزگاركردنی شــارەكاندا بەشــدار بــوون. گەرچی 
بەشــداریكردن لــە راپەڕیــن زیاتــر مۆركێكی نەتەوەیی و نیشــتمانپەروەری پێــوە دیارە، لەوەی كە لە پێناوی دەســتەبەركردنی 
مافەكانی توێژ و چینێكی كۆمەڵگە بێت، بەڵام بەشێك لە ئافرەتان پێیانوایە لە پاش ئەو هەموو قوربایندانەیان لە خەباتی 
شــاخ و شــاردا، دەســتكەوتێكی ئەوتۆیان وەك ئافرەت لە ناوەندەكانی دروســتكردنی بڕیاری سیاســیدا نەبووە و رایانوایە لەو 

بوارەدا پەراوێز خراون. بەشداربووانی ئەم راپۆرتە را و سەرنجی خۆیان لەو بارەیەوە بۆ گوڵان دەخەنەڕوو.

لــە دژی كۆیلایەتــی و  كــورد  »هەمــوو شۆڕشــەكانی 
داگیــركاری و ژێردەســتەكردن بووە، بــە درێژایی مێژووی 
داگیــركاری خاكــی كوردســتانیش نەتەوەكەمــان قوربانــی 
داوە و ئافرەتانیش شــان بە شــانی پیاوان خەباتیان كردووە، 
توندوتیژییــان  و  دراون  ئەشــكەنجە  و  كــراون  زیندانــی 
بەرامبــەر كراوە، تەنانــەت ژمارەیەكی زۆریان گیانیان لەو 
پێناوەدا بەخت كردووە.« ئەوە دەســتپێكی قســەكانی ئاواز 
محەمەد عەلی، بەرپرســی رێكخراوی ئامێز بۆ گەشەدان 
بــە تواناكانــی كچــان بــوو. ئــەو خاتوونــە كــە هــاوكات 
دامەزرێنــەری -پەیمانــگای میللیی ئامێز بۆ ئافرەتان لە 
هەڵەبجە- یە، لە درێژەی ئاخافتنەكەیدا بۆ گوڵان جەخت 
لــەوە دەكاتــەوە كــە »ئافرەتــان لە كاتی شۆڕشــی شــاخدا 
رۆڵــی گرنگیــان هەبــووە و شــان بە شــانی پیــاوان هەموو 
پێكــەوە خەباتیــان كــردووە و بــە راپەڕینیــش هەوڵیــان داوە 
دوژمنێــك لــە نــاو ببەن، كــە دوژمنــی مرۆڤایەتی بوو«، 
گوتیشــی: »گەرچــی ئێســتا وەك كــورد لــە باشــووری 
كوردســتان ئازادیــن و لــەو دوژمنــە ســتەمكارەی بەعــس 
رزگارمان بووە، بەڵام وەك ئافرەت ئازادییەكانی دەستەبەر 
نەكــراون و بەداخــەوە نــەك پێگــەی خۆیانیان پــێ نەداون، 
بەڵكــوو وەك كاڵا ســەیر كراون و رۆژانــەش توندوتیژییان 
بەرامبەر دەكرێ، بۆیە زۆر گرنگە بۆ گۆڕینی ئەو 
ئەقڵییەتەی پیاو و كۆمەڵگە بەگشــتی بەرامبەر بە 

ئافرەتان هەوڵی جددی و بێوچان بدەین.« 
دكتــۆر عومــەر حەمەدئەمیــن نوورەدینــی - دكتــۆرا لە 
زانســتە سیاســییەكان، كــە ئێســتا یاریــدەدەری ســەرۆكی 
زانكــۆی لوبنانی فەرەنســی-یە لە بەشــی دیپلۆماســیەت 
و پێوەندییەكانــی نێودەوڵەتــی وانە دەڵێتــەوە، رایوایە »ئەو 

خەبات و بەشداری و قوربانییەی ئافرەتی كورد لە شۆڕش 
و راپەڕیندا هەر بۆ ئازادی پیاو نەبووە، بەڵكو بۆ ئازادی 
گــەل بــووە بە پیــاو و ئافرەتەوە، وەك چۆن قوربانی پیاوی 
كورد لە شــۆڕش و راپەڕیندا هەر بۆ خۆی نەبووە، بەڵكو 
بــۆ گەلــی كوردســتان بــووە، بــەڵام رزگاربوونــی گــەل و 
نیشــتمان لە دەســەڵاتی داگیركاری، مانای ئەوە نییە كە 
ئافرەتانی گەلەكەمان بە تەواوی و بە هەموو مافەكانیان 
شــاد دەبنەوە. بۆیە لەو بوارەدا پیۆیســتمان بە بەردەوامیی 
خەباتی مەدەنییانە و یاساییانە و دیموكراسییانە هەیە و بەو 
جــۆرەش دەتوانیــن ژنی كورد لە ژێردەســتەیی عەقڵییەتی 
پیاوســالاری و نەریتی چەقبەستووی كۆمەڵایەتی و هزر 
و بــاوەڕی كۆنەپەرســتانە و پــەت و زنجیــری كۆنەخوازی 
رزگار بكەیــن. ئەمــەش بــە پلــەی یــەك دەبێــت ئافرەتــان 
خۆیــان خەبــات و كۆششــی بــۆ بكەن، لــەم خەباتەشــیاندا 
پشــتیوانی پیاوانــی پیشــكەوتووخواز و بــڕوادار بــە مافــە 
رەواكانــی ئافرەتان زۆر گرنگ و كاریگەرە،چونكە بزاڤی 
فیمینیســتی كوردســتان ئەگەر بەو ئاراستەیەدا بڕوات كە 
پێیوابێــت وەدیهاتنی مافــی ژن لە رێگەی دژایەتیكردنی 
پیاوەوە دێتەدی، ئەوە بەهەڵەدا چووە و تووشی ئاستەنگی 
گــەورە دەبیــت، بۆیــە رێگــە دروســتەكە ئەوەیە كــە دەبێت 
رەوتی بە دەســتووری و یاســاییكردنی مافەكانی ئافرەتان 
بــەردەوام بێــت. هەروەهــا لــە رێگەی پــەروەردە و خوێندنی 
بــاڵاوە نــەوەی نوێ بە رەوایەتــی ئەو مافانە گۆش بكرێن 
و هەڵمەتــی هۆشــیاریی كۆمەڵگە بــەردەوام بێت، هاوكات 
خەباتــی مەدەنــی كە ئافرەتان خۆیان تیایدا هەڵســووڕاو و 
چــالاك بن، زۆر گرنگ دەبێت. بۆیە پێویســتە حاڵەتێكی 
وا بخوڵقێندرێت كە ببێتە هۆی دەستەبەركردنی مافەكانی 
ئافرەتــان و رەخســاندنی هەڵی یەكســان لەگــەڵ پیاوان بۆ 
بەشــدارییان لــە كایە سیاســی و كۆمەڵایەتــی و ئابووری 
و كەلتــووری و مەدەنییەكان و بەتایبەتیش بەشــدارییان لە 

دەسەڵاتی سیاسیدا«.
 دكتۆر عومەر لە كۆتایی قســەكانیدا پێداگری لە ســەر 
ئــەوە دەكات كە ئەو بیرۆكەیەی فۆكۆیاما-ی بیرمەند بۆ 
»مێینەكردنــی سیاســەت« پێویســتە پراكتیكــی بكرێت و 

جێی دروشم و گوتاری بێ كردار بگرێتەوە.
ژیــان عومــەر ئەندامــی پەرلەمــان لــە خولــی پێشــووی 
پەرلەمانی كوردســتان، ســەبارەت بە رۆڵــی ئافرەتی كورد 
لە راپەڕین و شۆڕشــەكاندا دەڵێت: »لە راســتیدا ئافرەتی 
كــورد نەك هەر بەشــداری لە راپەڕین كــردووە، بەڵكو هەر 
لــە منداڵدانــی دایكیــدا پشــكی شــێری لــە نەهامەتــی و 
قوربانیــدان بەركەوتــووە. لە هەموو ئــەو مەینەتییانەی كە 
بەر گەلەكەمان كەوتووە، ئافرەتان زیاتر تووشــی سەدمە و 
بارگرانیــی ئەركــی ژیان بــوون، نموونەی ئەو دایكانە كەم 
نین كە هاوسەریان لەدەست داوە و سەرپەرشتی خێزانەكەیان 
لــە ئەســتۆ گرتــووە، لەگــەڵ ئەوەشــدا لە خەباتی شــاخ و 

رزگاربوونی گەل و نیشتمان 
لە دەسەڵاتی داگیركاری، 

مانای ئەوە نییە كە ئافرەتانی 
گەلەكەمان بە تەواوی و بە 

هەموو مافەكانیان شاد دەبنەوە. 
بۆیە لەو بوارەدا پیۆیستمان بە 
بەردەوامیی خەباتی مەدەنییانە 
و یاساییانە و دیموكراسییانە 
هەیە و بەو جۆرەش دەتوانین 

ژنی كورد لە ژێردەستەیی 
عەقڵییەتی پیاوسالاری 
و نەریتی چەقبەستووی 

كۆمەڵایەتی و هزر و باوەڕی 
كۆنەپەرستانە و پەت و زنجیری 

كۆنەخوازی رزگار بكەین

بەداخەوە ئەو ئافرەتەی كە 
كۆیلایەتی پێ هەرس ناكرێت، 

یان بیەوێ خاوەنی بڕیاری خۆی 
بێت و نەهێڵێت پیاو پشتی 

بێت، بایكۆت دەكرێت و دەبێ 
لە زیندانی چواردیواری ماڵی 

خۆی بێت

شــار ئافرەتان بەشــداری كارایان بووە، بەشداری سەرەكیی 
راپەڕینیــش بوون، ســوپاس بۆخــوا دیكۆمێنتەكانمان ماوە، 
دەبــێ سوپاســی تەكنەلۆجیــا و راگەیاندن بكەین بە بینراو 
و بیســتراو و نووســراوەوە كــە رۆڵــی ئافرەتیان لــەو بوارەدا 

نیشان داوە«.
ژیــان عومــەر لــە درێــژەی قســەكانیدا پرســیارێكی بــۆ 
دروســت دەبێــت و دەپرســێت: »ئافــرەت بەشــداری كارای 
لــە راپەڕینــدا كــرد، بــەڵام ئایــا راپەڕین چی بــۆ ئافرەت 
كرد؟« لە وەڵامی پرسیارەكەشــیدا دەڵێت: »بەداخەوە ئەو 
ئافرەتــەی كــە كۆیلایەتی پێ هــەرس ناكرێت، یان بیەوێ 
خاوەنــی بڕیــاری خــۆی بێت و نەهێڵێت پیاو پشــتی بێت، 
بایكــۆت دەكرێــت و دەبێ لە زیندانــی چواردیواری ماڵی 
خۆی بێت.« گوتیشــی: »هەموومــان دەزانین ئافرەتانی 
بوێــر و خــاوەن هەڵوێســت و چاونەترســی كوردســتان چۆن 
لــە هەڵمەتی راپەڕین بەشــدار بــوون، بەڵام دوای رزگاری 
و هەتــا ئێســتاش ئــەوە هــەر پیاوانن كە خۆیــان بە خاوەنی 

هەموو بڕیارەكان دەزانن و ئافرەت پەراوێز دەخەن. بەداخەوە 
زۆر جــار هەنــدێ ئافــرەت خــۆی كۆیلایەتی پــێ قبووڵ 
دەكرێت و هەندێك پیاویش سوود لەوە وەردەگرن، بۆ نموونە 
ئێمــە لــە پەرلەمانی كوردســتان كــە بەرهەمــی راپەڕین و 
خوێنــی هەزاران شــەهیدە دیــاردەی )فرەژنی(مان قەدەغە 
كــرد، كەچــی زۆر لە گەورە بەرپرســانی ئێمە ئەو یاســایە 
دەشكێنن و لە دەرەوەی هەرێم هاوسەرگیری دووەم دەكەن، 
ئــەو ئافرەتــەش كــە بــەوە رازی دەبێــت، پێگــەی ئافــرەت 
لاواز دەكات و دەیشــكێنێتەوە. بەداخــەوە ژمارەی ئەوانەش 
كــەم نیــن، بۆیــە دەبینیــن زۆر جــار ئافرەت هەیــە خاوەنی 
پلــەی حزبــی و حكوومییــە و لــە پێنــاو بەرژەوەندییەكــی 
لاوەكی هاوســەرگیری لەگەڵ پیاوێكی هاسەردار دەكات، 
كــە خــۆی و ژنەكەی دیكەشــی دەكات بــە كۆیلە و جگە 
لــەوەش هیــچ مانایەكــی دیكــەی نییــە«، ئەوەشــی بــۆ 
بەبیرهاتنەوە باســكرد كە »ســەرۆك بارزانی لە كۆنگرەی 
13 پارتی دیموكراتی كوردستان داوای كرد هیچ ئافرەتێك 

لە هەموو ئەو مەینەتییانەی 
كە بەر گەلەكەمان كەوتووە، 
ئافرەتان زیاتر تووشی سەدمە 
و بارگرانیی ئەركی ژیان بوون، 
نموونەی ئەو دایكانە كەم نین 
كە هاوسەریان لەدەست داوە 
و سەرپەرشتی خێزانەكەیان 
لە ئەستۆ گرتووە، لەگەڵ 
ئەوەشدا لە خەباتی شاخ و شار 
ئافرەتان بەشداری كارایان بووە

بزاڤی فیمینیستی كوردستان 
ئەگەر بەو ئاراستەیەدا بڕوات 
كە پێیوابێت وەدیهاتنی مافی ژن 
لە رێگەی دژایەتیكردنی پیاوەوە 
دێتەدی، ئەوە بەهەڵدا چووە و 
تووشی ئاستەنگی گەورە دەبیت، 
بۆیە رێگە دروستەكە ئەوەیە كە 
دەبێت رەوتی بە دەستووری و 
یاساییكردنی مافەكانی ئافرەتان 
بەردەوام بێت. هەروەها لە 
رێگەی پەروەردە و خوێندنی 
باڵاوە نەوەی نوێ بە رەوایەتی 
ئەو مافانە گۆش بكرێن

گەرچی ئێستا وەك كورد لە 
باشووری كوردستان ئازادین و 
لەو دوژمنە ستەمكارەی بەعس 
رزگارمان بووە، بەڵام وەك 
ئافرەت ئازادییەكانی دەستەبەر 
نەكراون و بەداخەوە نەك 
پێگەی خۆیانیان پێ نەداون، 
بەڵكوو وەك كاڵا سەیر كراون و 
رۆژانەش توندوتیژییان بەرامبەر 
دەكرێ

هاوسەرگیری لەگەڵ پیاوێك نەكات كە هاوسەری هەبێت، 
گوتیشــی: »دیــارە دەبێ ئەو هەڵوێســتە جوانەی جەنابی 
ســەرۆك بارزانی بەرز بنرخێنین كە ســەرەڕای ئەو هەموو 
ئــەرك و ماندووبوونــەی مافە رەواكانی ئێمەی ئافرەتی لە 

بیرە و پشتیوانیی لێدەكات«.
 رۆژنامەنــووس و توێژەری كۆمەڵایەتی لەتیف حوســین، 
كە بەشــداربوویەكی دیكەی ئەم راپۆرتەیە، ســەرەتا باسی 
ئەوە دەكات كە »لە پێش راپەڕین و لە سەردەمی بەعسی 
رووخــاودا، ژن و پیــاو وەك یــەك ژێردەســتە و چەوســاوەی 
دەســتی بەعســی بوون. بەعســییە فاشــییەكان جیاوازییان 
نەدەكــرد و پێكــەوە ژن و پیــاو و كــچ و كــوڕی كوردیــان 
قەتڵوعــام دەكــرد، هەر بۆیە كــە راپەڕینیش كرا، خەڵك بە 
ژن و پیاوەوە لەو دەســەڵاتە ســتەمكارە راپەڕین، بۆ ئەوەی 
لە ژێردەستی و چەوسانەوەو زوڵم و زۆری بەعس رزگاریان 
ببێــت، لە راپەڕینیشــدا جیاوازی نەبوو هــەر دوورەگەز بۆ 
ئەوە خەباتیان كرد كە پێكەوە ژیانێكی شایســتە بۆ خۆیان 

بەعسییە فاشییەكان جیاوازییان 
نەدەكرد و پێكەوە ژن و پیاو و 
كچ و كوڕی كوردیان قەتڵوعام 

دەكرد، هەر بۆیە كە راپەڕینیش 
كرا، خەڵك بە ژن و پیاوەوە 

لەو دەسەڵاتە ستەمكارە راپەڕین

ئێمە لە پەرلەمانی كوردستان 
كە بەرهەمی راپەڕین و خوێنی 

هەزاران شەهیدە دیاردەی 
)فرەژنی(مان قەدەغە كرد، 

كەچی زۆر لە گەورە بەرپرسانی 
ئێمە ئەو یاسایە دەشكێنن و لە 

دەرەوەی هەرێم هاوسەرگیری 
دووەم دەكەن، ئەو ئافرەتەش 
كە بەوە رازی دەبێت، پێگەی 

ئافرەت لاواز دەكات و 
دەیشكێنێتەوە

هەموومان دەزانین ئافرەتانی 
بوێر و خاوەن هەڵوێست و 
چاونەترسی كوردستان چۆن 

لە هەڵمەتی راپەڕین بەشدار 
بوون، بەڵام دوای رزگاری 
و هەتا ئێستاش ئەوە هەر 

پیاوانن كە خۆیان بە خاوەنی 
هەموو بڕیارەكان دەزانن و 

ئافرەت پەراوێز دەخەن

فەراهــەم بكەن.« گوتیشــی: »ئەگەرچــی ژنان توانییان 
بەشــداری كارایــان هەبێــت لە خەباتی شــاخ و دواتریش لە 
راپەڕینــدا رۆڵی كاریگەریان شــان بەشــانی پیاوان هەبوو، 
بــەڵام هێشــتا ئامانجەكانی خۆیان لــە ئامانجەكانی دیكە 
جیــا نەكردۆتــەوە و تــا ئێســتاش هەوڵی جــددی بۆ دەدەن، 
بەتایبەتــی هەوڵدان بۆ باشــتركردنی پێگەی ژنان لە كایە 
سیاســی و ئابووری و كۆمەڵایەتییەكان و دەستەبەركردنی 
ئــەو یاســایانەی پێوەندییان بــە ژیانی ئەوانەوە هەیە، ئەمە 
جگــە لــەوەی هەوڵــدان بــۆ گۆڕینــی ئــەو كلتــوورەی كە 
پێیوایە ژنان كۆیلە و خزمەتكارن و پیاوانیش سەردەستە و 
خزمەت پێكراو. بەگشتی من پێموانییە بەشداری ژنان لە 
راپەڕینــدا بــۆ ئەوە بووبێت پیاو رزگاری بێت و ژنانیش بە 
كۆیلەیــی بمێننــەوە، چونكە وەك ئامــاژەم پێكرد ئامانجی 
خەڵكــی كوردســتان بە ژن و بە پیاوەوە ئــەوە نەبووە، ئەوان 
پێكــەوە شۆڕشــیان كرد و پێكەوە راپەڕینیــان كرد، چونكە 

كۆیلایەتی و ژێردەستەییان رەتكردەوە.

ئیراد منوچر سان ئەحمەد
پسپۆڕی بایلۆجی بۆ گوڵان:

کیمیاباران و دەرهاویشتەکانی لەسەر خەڵکی هەڵەبجە بەدواداچوونی 
زۆری گەرەکە، لە بەر ئەوەی قوربانییانی ئەو تاوانە کارەساتبارە 
تا ئێستاش بە دەست نەخۆشییە درێژخایەنەکانی تایبەت بە 
کاریگەری چەکە کیمیاییەکانەوە دەناڵێنن. ئیراد منوچر 
سان ئەحمەد پسپۆڕی بایلۆجی و سەرپەرشتیاری 
پەروەردەیی لە پارێزگای هەڵەبجە، لەم دیمانەیەیدا 
لەگەڵ گوڵان جەخت لەوە دەكاتەوە كە ئەو 
توێژینەوانەی تا ئێستا لە سەر هەڵەبجە کراون، 
لە ئاستی پێویستدا نین و نەیانتوانیوە دڵنیایی 
تەواو بە دانیشتووانی پارێزگاکە بدەن، هێما 
بۆ ئەوەش دەكات كە تا ئێستا بەڕێوەبەرایەتی 
تەندروستی لە پارێزگای هەڵەبجە 
نەیتوانیوە ئامارێکی دروست لە سەر 
ژمارەی برینداربووان و بەركەوتووانی 
چەكی كیمیایی بخاتەڕوو، ئەوەش بە 
»کەمتەرخەمییەکی دیکە« هەژمار 
دەكات كە بەرامەبەر بە برینداربووانی 
چەکی کیمیایی لەو پارێزگایەدا 
کراوە.

گوڵان: كۆمەڵایەتی

جینۆسایدی هەڵەبجە و شنگال 
ناسنامەی گەلێکی ستەمدیدەن 
کە بەهۆی نەبوونی دەوڵەت 
و کیانی سەربەخۆوە ئەم 
تاوانانەی دەرهەق کراوە

* قوربانییانی هەڵەبجە لە دوای زیاتر لە چارەکە ســەدەیەک 
هێشتا ئاسەواری ئەو کیمیابارانەیان لەسەر ماوە، ئێوە کارێکی 
زۆرتــان لەســەر کەیســی قوربانییانــی هەڵەبجــە کــردووە، ئایــا 
تاچەند دەرهاویشتەکانی ئەو کارەساتە لەسەر خەڵکی هەڵەبجە 

ماوە؟
- ڕووبەڕووبوونەوەی بەرفراوانی دانیشتووانی کورد لە عێراق و 
باشــووری کوردســتان لە سەدەی بیستەمی رابردوودا بە چەکە 
کیمیاوییەکانی وەک: )گازی خەردەل، گازی سیانید و گازە 
دەمارییــەکان( بــووە هــۆی بەرزبوونەوەی رێژەی شــەهیدبوونی 
هاونیشــتمانییانی کــورد و برینداربوونــی جەســتەیی و دواتــر 
بەجێهێشــتنی کاریگەرییــە لاوەکییەکان لەســەر بەرکەوتووانی 
ئــەم چەکانــە، کــە تــا رۆژی ئەمــڕۆش برینــدارەکان بەدەســت 
نەخۆشــییە درێژخایەنەکانی تایبەت بە کاریگەری ئەو چەکە 
کیمیاییانەوە دەناڵێنن. بەپێی راپۆرتە نێودەوڵەتییەکان نزیکەی 
٢.9%ی دانیشتووانی کورد لە باشووری کوردستان بەر چەکە 
کیمیاییــەکان کەوتــوون. تراژیدیــای ئــەم مەرگەســاتە هەردەم 
وەک دیۆەزمەیــەک خــۆی نیشــانی دانیشــتووانی هەڵەبجــە 
دەدات، تا ئێســتاش برینداران و بەرکەوتەکانی ئەو کیمیابارانە 
بە دەست نەخۆشی درێژخایەنەوە دەناڵێنن کە هەڕەشە لە ژیانیان 
دەکات، پاشماوەی ئەو خانووانە، یان ئەو ماڵانەی کە تا ئێستا 
ئــاوەدان نەکراونەتــەوە، ئــەوەش کێشــە و گرفتــی خۆی هەیە و 
لەلایەکــی دیکەوەش گەڕانەوەی منداڵــە ونبووەکانی هەڵەبجە 
و دڵەڕاوکــێ و حەســرەتی ئــەو خێزانانــەی کــە منداڵەکانیــان 
ون بــوون، بــەردەوام پەیامــی نەرێنــی دەدەنــە هەڵەبجەییــەکان و 
کەمتەرخەمــی حکومەتــی هەرێمــی کوردســتان بــۆ بەدەمەوە 
هاتنــی قوربانییــان و برینــدارەکان بارگرانــی زۆری لــە رووی 

دەروونییەوە لەسەر ئەو شارە بەجێهیشتووە.
* ئێــوە زیاتــر کارتــان لەســەر ئاســەواری کیمیابــاران لەســەر 
ئافرەتانــی بەرکەوتــووی ئــەو کارەســاتە کــردووە، ئایــا ئــەو 
نەخۆشــییانە چیــن کــە بەهــۆی ئــەو کیمیابارانــەوە ئافرەتانی 

هەڵەبجە تووشی بوون؟
- پشــکی گــەورە لــە نەهامەتییەکانــی چەکــە کیمیاییــەکان 
لەســەر دانیشــتووانی هەڵەبجە بەر ژنان کەوتووە، لەبەر ئەوەی 
زۆرێــک لــەو بریندارانە باری ئابوورییان لاوازە و خاوەن داهاتی 
خۆیان نین، بەردەوام رۆژانە بڕێکی زۆر لە دەرمان و چارەسەر 
وەردەگــرن، زۆرێــک لــە دەرمانەکانیــش لــە دەرەوەی هەرێمــی 
کوردســتان دەکڕن، ئەو نەخۆشــییانەی کە لە ژنانی بەرکەوتە 
بەم چەکانە و کاریگەری لەســەریان بەجێهێشــتووە، ناڵاندنیانە 
بەدەست نەخۆشییە درێژخایەنەکانی وەک کۆئەندامی هەناسە، 
بینیــن و پێســت، هەروەهــا لــە میانــەی ئــەو توێژینــەوەی کــە 
ســاڵی ٢٠1٥ لە ســەر ژنانی بەرکەوتەی چەکە کیمیاییەکان 
لــە  ســاڵ   ٢٦ لــە  زیاتــر  دوای  دەرکەوتــووە  دا،  ئەنجاممــان 
ئەنجامدانی ئەو تاوانە زۆرێک لە ژنە برینداربووەکان تووشــی 
گرفتــی لە بارچوونی منــداڵ بوون، هەندێکیان بەهۆی بوونی 
گرفت لە کۆئەندامی هەناسە وەک بوونی نەخۆشی کۆکەی 
درێژخایەن، هەندێکی دیکەشیان هۆکارەکەی نەزانراو بووە کە 
پێویســتی بە پشــکنینی پزیشکی پێشــکەوتوو هەیە بۆ زانییی 

هۆکارەکانــی، بــە جۆرێــک ئەو ژنانە زیاتر لە یەک منداڵ و 
دووان و سیانیان لە بارچووە، هەروەها رێژەیەکی دیکەیان خاوەن 
منداڵــی کەمتوانــان کــە ئەمــەش پێویســتی بــە لێکۆڵینەوەی 
زیاتــر هەیــە لــە ئاســتی نێودەوڵەتی بۆ ئــەوەی بزانرێت ئایا ئەم 
ژنانە تووشــی زیانگەیاندن بە سیســتەمی وەچەخســتنەوە بوون، 
چونکــە لــە رووی زانســتییەوە گازە ژەهراوییــەکان بەتایبەتــی 
گازی خــەردل کــە بــە ڕێژەیکی زۆر بەکارهاتووە لەو شــارەدا، 
تونــای زیانگەیاندنــی جینی هەیە، کە ئەویش روودانی بازدانە 
پشــێوی  منداڵــی  لەدایکبوونــی  Mutationدەبێتەهــۆی 

زگماکییەکان و ئەگەری تووشبوون بە نەزۆکی هەیە لەو  
ژنانــەی کــە بــەری دەکەون، ئەمەش بەپێی ئــەو دۆزەی بەری 

دەکەوێـت، لە کەسێکەوە بۆ کەسێکی دیکە دەگۆڕێت.
* هەندێک لەو ئاســەوارانە درێژخایەنن و کاریگەری لە ســەر 
کۆرپەلــە )جنیــن( دەبێــت، ئایــا تاچەند ماکی ئەم نەخۆشــییە 
رەنگدانــەوەی لەســەر نەوەکانــی داهاتــوو دەبێــت، بەتایبەتــی 
ئــەو منداڵانــەی کە دایکیــان، یان داپیرەیــان بەرکەوتووی ئەو 

کیمیابارانەن؟ 
 - بۆ زانینی کاریگەری جینیی ئەم چەکانە لەسەر نەوەکانی 
ئاینــدە پێویســتە پشــکنینی تایبــەت بــە جینــی لــە هەڵەبجــە 
ئەنجــام بدرێت، چونکە بەپێــی توێژینەوەکان چەکی کیمیایی 
کاریگەری لە وەچەکانی ئایندە هەیە، بەڵام تا ئێستا نازانریت 
ئایــا ئاســەواری  بەکارهێنانــی چەکــە کیمیاییــەکان تا چەند 
ماوە و کاریگەرییەکەی تا چەند وەچە بەردەوام دەبێت، ئەمەش 
وەک ئاماژەمــان پێکــرد، دەبێت کاری زیاتری لەســەر بکرێت. 
تا ئێســتا تەنیا یەک توێژینەوەی زانســتیی دانپێدانراو لە ســەر 
ئاســتی نێودەوڵەتــی ئەنجامــدراوە کە لە ســاڵی 199٨ لەلایەن 
زانکــۆی لیڤەرپــول و لەلایــەن ژنــە پڕۆفیســۆری بۆماوەزانــی 
کریستین گویسدین ئەنجام دراوە، ئەمەش ئەرکی زانکۆکانی 
هەرێمی کوردستان و پسپۆڕانی ئەو بواریە کە توێژینەوەکانیان 
ئەنجــام بــدەن و چاوەڕوانــی زانکــۆ بیانییــەکان نەبیــن. بــەڵام 

دەکرێت راوێژیان پێبکرێت و سوودیان لێوەربگرن.
* ئەو خانمانەی بەر کیمیابارانی هەڵەبجە کەوتوون، پێویستیان 
بــە هــاوکاری و چاودێری تایبەتی هەیــە، حکومەتی هەرێمی 
کوردســتان مووچــەی بــۆ دابینکــردن و لیژنــەی چاودێری بۆ 
دانــاون. ئایــا تاچەند ئــەم مووچە و چاودێرییــە بۆتە هۆکاری 

ئەوەی ئەو خەڵکە بەرکەتووە سوودی لێوەربگرن؟ 
- ئەو خانمانەی کە بریندارن لە هەڵەبجە هەندێکیان تا ئێستاش 
ئەوە مافەیان وەرنەگرتووە، لە بەر ئەوەی هەندێک لە بریندارەکان 
بە شــێوەیەکی گشــتی دوای هێرشەکەی ساڵی 19٨٨ بۆ سەر 
شاری هەڵەبجە ئاوارەی وڵاتی ئێران بوون، دوای گەڕانەوەی ئەم 
خێزانانــە لیژنەکانی دەستنیشــانکردنی برینداربووانی کیمیایی 
دەرفەتیان پێنەداون بۆ ئەوەی پشکنینیان بۆ بکرێت، رێژەیەکی 
زۆریش لەو برینداربووانە ژنانن، ئەو ژنە برینداربووانەی کە لە 
حکومەتی هەرێمی کوردستان مووچە وەردەگرن، نادادپەروەری 
لــە مووچەکەیــان هەیــە، چونکە رەچــاوی رێــژەی بریندارییان 
نەکــراوە، واتــە هەندێــک لە برینــدارەکان رێــژەی بەرکەوتنیان 
بــە چەکــەکان زۆرترە و لەســەر جەســتەیان کاریگــەری زۆری 

ئەو دۆخەی ئەمڕۆ هەرێمی 
کوردستانی تێکەوتووە، 

بەتایبەتی ئەو ململانێیە 
ئاڵۆزەی سیاسییەکان بە 

هۆی نەبوونی ئەو پەیامە 
ئاشتیخوازییەی ئافرەت و غیابی 
ژنانە کە گوێ لە بیروڕاکانیان 

ناگیرێت، چونکە ژنان زۆر 
باشتر دەزانن باجی شەڕەکان 

و جەنگەکان چەندە قورس لە 
سەریان دەکەوێت

پێویستە پشکنینی تایبەت 
بە جینی لە هەڵەبجە 

ئەنجام بدرێت، چونکە بەپێی 
توێژینەوەکان چەکی کیمیایی 

کاریگەری لە وەچەکانی ئایندە 
هەیە

لەم دۆخەی هەرێمی کوردستان 
بەتایبەتی لەم قەیرانی 

ئابوورییەدا کە زۆر بارگرانییە 
بۆ بەڕێکردنی ژیانی خەڵکی 

ئاسایی، بۆیە بریندارانی 
بەرکەوتەی چەکی کیمیایی 
ناچارن چارەسەر وەربگرن، 

لە دۆخێکی مەترسیداردا ژیان 
بەسەر دەبەن

ئەو ژنە برینداربووانەی کە لە 
حکومەتی هەرێمی کوردستان 
مووچە وەردەگرن، نادادپەروەری 
لە مووچەکەیان هەیە، چونکە 
رەچاوی رێژەی بریندارییان 
نەکراوە، واتە هەندێک لە 
بریندارەکان رێژەی بەرکەوتنیان 
بە چەکەکان زۆرترە و لەسەر 
جەستەیان کاریگەری زۆری 
هەبووە

چاودێری کۆمەڵایەتی بۆ 
برینداربووان تا ئێستا بوونی 
نییە، ژماریەک لە برینداربووان 
بەتایبەتی ژنان دووچاری 
جیابوونەوە هاتوون و تووشی 
نائومێدی بوون لە ژیان، بە 
هۆی سەختی برینەکانیان 
ناتوانن ژیانی ئاسایی خۆیان 
بەڕێبکەن

تا ئێستا حکومەتی هەرێمی 
کورستان نەیتوانیوە دەستنیشانی 
ئەو کۆمپانییانە بکات کە لە 
بەرهەمهێنانی چەکی کیمیایی 
دەستیان هەبووە و بە رژێمی 
پێشووی عێراقیان فرۆشتووە، 
بۆ ئەوەی قەرەبووی هەڵەبجە و 
برینداربووەکانی پێ بکاتەوە

تی

هەبــووە، بــە جۆرێــک تووشــی چەندهــا نەخۆشــی درێژخایــەن 
وەک کێشــەی هەناســە و نەخۆشــی بینین و شــێواندنی پێست 
بــوون، بەتایبەتــی ئــەو ژنانــەی کــە رێــژەی برینەکانیــان زۆرە 
و مووچەکانیــان لــە ئاســت دابینکردنــی چارەســەرەکان نییــە، 
چونکــە چارەســەرەکانیان  لــە دەرەوەی هەرێمــی کوردســتان 
دەکڕن. لەم دۆخەی هەرێمی کوردستان بەتایبەتی لەم قەیرانی 
ئابوورییــەدا کــە زۆر بارگرانییە بۆ بەڕێکردنی ژیانی خەڵکی 
ئاسایی، بۆیە بریندارانی بەرکەوتەی چەکی کیمیایی ناچارن 
چارەســەر وەربگــرن، لــە دۆخێکــی مەترســیداردا ژیــان بەســەر 
دەبــەن. لەبەر ئەوەی بەئاســانی ناتوانن چارەســەرکانیان دەســت 
بکەوێــت و بــاری ئابوورییــان زۆرتــر لاوازە، هەروەهــا چاودێری 
کۆمەڵایەتی بۆ برینداربووان تا ئێستا بوونی نییە، ژماریەک 
لــە برینداربــووان بەتایبەتی ژنان دووچاری جیابوونەوە هاتوون و 
تووشی نائومێدی بوون لە ژیان، بە هۆی سەختی برینەکانیان 
ناتوانن ژیانی ئاسایی خۆیان بەڕێبکەن. بۆ نموونە هەندێکیان 
بیناییان لە دەســت داوە، یان نەشــتەرگەری قورســیان بۆ ئەنجام 
دراوە و پێویستیان بە چاودێریکردن هەیە، لە کاتێکدا ئەم ژنانە 
بــە تەنیــا ژیان بەســەر دەبەن. زۆربەشــیان ناتوانن بە راشــکاوی 
باســی گرفتەکانیــان بکەن، چونکە لیژنــەی تایبەت بەو بوارە 
نییە و بوونی ســەنتەرەکانی پێدانی دڵنیایی بۆ ژنان لە ئێســتا 
لە هەڵەبجە دەتوانین بڵێین نییە، یان ئەگەر هەشبێت زۆر لاوازە 

و ناتوانێت بگاتە ژنان.
* وەک باست کرد زۆر جار ژنان لە کاتی خۆیدا دەرهاویشتەی 
لــە  ئەمــە جۆرێــک  لەوانەیــە  ناکــەن،  بــاس  نەخۆشــییە  ئــەو 
شەرمکردن، یان هەست بە کەمیکردن بێت، ئایا تا چەند توانراوە 
لیژنەیەکی پسپۆڕ دابین بکەن، بۆ ئەوەی راستەوخۆ لەگەڵ ئەو 
خانمانە قسە بکەن و ئەوانیش بە راشکاوی قسەی خۆیان بکەن؟
 -لیژنــەی پســپۆڕ بــۆ پێدانــی دڵنیایــی و هاوکاری بــۆ ژنانی 
هەڵەبجــە دابیــن نەکــراوە، ئەمــەش کاریگــەری خــۆی هەیــە و 
برینداربووەکان ناتوانن بە ئازادانە باسی گرفتە تەندروستییەکانی 
خۆیان بکەن. هەندێک لە ژنە برینداربووەکان لەبەر شــەرمکردن 
لــە لیژنەکانی پزیشــکی بەتایبەتی ئــەو لیژنانەی کە رەگەزی 
مێــی تێــدا نییــە، جەســتەی خۆیان نیشــان نادەن بۆ دەرخســتنی 
ئاســەواری برینداربوونەکەیــان، بۆیــە گرنگــە لــە کاتــی دانانی 
لیژنــەکان رەچــاوی دانانــی رەگــەزی مــێ بکرێــت، چونکــە 
کۆنتاکتی ئاسان و زۆرترە لە گەڵ برینداربووانی ژن. بەداخەوە 
تــا ئێســتا بەڕێوەبەرایەتــی تەندروســتی لــە پارێــزگای هەڵەبجــە 
نەیتوانیــوە ئامارێکــی دروســت لــە ســەر ژمــارەی برینداربــووان 
بخاتەڕوو، ئەمەش کەمتەرخەمییەکی دیکەیە کە بەرامەبەر بە 

بریندابووانی چەکی کیمایی لەو شارەدا کراوە.
* کیمیابارانی هەڵەبجە، کارەســاتێکی مرۆیی جیهانییە، بۆیە 
گرنگە ئەم کەیســە وەک کەیســێکی جیهانی لەلایەن رێکخراوە 
نێودەوڵەتییەکانــەوە بــەردەوام هــاوکاری بکرێــت، ئایــا تا ئێســتا 
چەنــد رێکخراوی نێودەوڵەتی بە شــێوەیەکی بــەردەوام هاوکاری 
بەرکەوتووانــی کیمیایــی هەڵەبجــەی کــردووە و بەتایبەتــی بــۆ 
ئەوانــەی کــە پێویســتیان بــە چارەســەر هەیە لــە دەرەوەی وڵات، 

چی کراوە؟ 

بــە فەرمــی  تــا ئێســتا هیــچ رێکخراوێکــی نێودەوڵەتــی   -
ئەســتۆ،  نەگرتۆتــە  برینداربووانــی  چارەســەرکردنی 
ســەرەڕای  کــە  برینداربووانیــش  چارەســەرکردنەی  ئــەو 
کەموکورتییەکان لە دەرەوەی هەرێمی کوردستان و لە وڵاتی 
ئیــران دەکرێــت، حکومەتــی هەرێمی کوردســتان لە ئەســتۆی 

دەگرێـت.
* جــۆری ئەو گازەی لــە کیمیابارانی هەڵەبجە بەکارهاتووە، 
وەک دەڵێن یەکێکە لە خراپترینی ئەو گازانەی کە ئاسەواری 
درێژخایەن بەجێدەهێڵێت، ئەمەش نەک هەر لەسەر بەرکەتووان، 
بەڵکــو لەســەر خاکەکەشــی، ئایــا تا چەنــد توێژینەوە لەســەر 
ئاســەواری ئەو ئەو گازە کراوە لە هەموو روویەکەوە و تاچەند 
توانراوە ئاســەوارەکانی لەســەر ژینگە و مرۆڤە بەرکەوتووەکان 

مەزندەبکرێت؟ 
- جــۆری ئــەو چەکە کیماییانەی کە لــە پارێزگای هەڵەبجە 
بەکارهاتووە، گازەکانی خەردل و ڤی ئێکس و تابوون و سارین 
بووە کە بە گازی دەماری ناودەبرێن و لە کاتی بەکارهێنانی 
ئــەو چەکانــەدا ئــەو ناوچەیە تووشــی تێکچوونی سیســتەمی 
ژینگــە بــووە، چونکــە زۆرێــک لە شــیردەرەکان لــەو ناوچەیە 
بــە هــۆی بەرکەوتنیــان راســتەوخۆ بــە گازە ژەهراوییــەکان 
لەناوچوون، بەوەش هەڵەبجە جگە لەوەی ســەروەتی مرۆیی لە 
دەستدا، ژینگەی ئەو ناوچەیەش تووشی زیان بوو. رۆژنامەی 
نیویــۆرک تایمــز کــە لــە بۆردوومانــی هەڵەبجــە لــە ســاڵی 
19٨٨ وەســفی ئــەو تاوانــەی کــردووە، وێنای ئــەوەی کردووە 
کــە زیندەوەرانــی ئــەو ناوچەیە تووشــی چ خەســارێک بوون. 
زۆربــەی ئــەو چەکانەی لــە هەڵەبجەدا بەکارهاتــوون، توانای 
شــیبوونەوەی ئاویــان هەیــە، ســەڕەرای ئــەوەی بوونــی ترش و 
تفتێتــی خــاک کــە زیانــی بــۆ زینــدەوەران و مرۆڤیــش هەیە، 
بۆیــە پێویســتە توێژینــەوەی زیاتــر بکرێــت، لەبــەر ئــەوەی ئەو 
توێژینەوانەی کە تا ئێستا کراوە لە سەر هەڵەبجە، لە ئاستی 
پێویســتدا نییــە و نەیتوانیــوە دڵنیایــی تــەواو بــە دانیشــتووانی 

پارێزگاکە بدات.
 * بەشــی زۆری ئــەو گازەی بەکارهاتــووە، بێگومان لەلایەن 
کۆمپانیا دەرەکییەکانەوە نێردراوە بۆ رژێمی پێشــووی عێراق، 
ئــەو کۆمپانییانــە  ئێمــە دەزانیــن هەندێــک ســکاڵا لەســەر 
تۆمارکــراون، ئایا تاچەند ســزای مــاددی دراون بۆ ئەوەی بۆ 

چارەسەری هەڵەبجە سوودی لێوەربگیرێت؟ 
- زۆر بەداخــەوە تــا ئێســتا حکومەتــی هەرێمــی کورســتان 
لــە  بــکات کــە  ئــەو کۆمپانییانــە  نەیتوانیــوە دەستنیشــانی 
بەرهەمهێنانی چەکی کیمیایی دەســتیان هەبووە و بە رژێمی 
پێشــووی عێراقیان فرۆشــتووە، بۆ ئەوەی قەرەبووی هەڵەبجە و 
برینداربووەکانــی پێ بکاتەوە. هیچ کۆمپانیایەکیش لە ســەر 
فرۆشتنی چەکە کیمیاییەکان بە عێراق سزا نەدراوە، تەنیا لە 
ئاســتی تاکەکەســی ئەو کارە ئەنجامدراوە، ئەویش بازرگانی 
هۆڵەندی )فرانس ڤان ئانرات( بوو کە دادگای لاهای سزای 

1٧ساڵ زیندانی بەسەردا سەپاند.
بە پێی ئەو بەڵگانەی کە لە  راپۆرتە نێودەوڵەتییەکان هاتووە 
لــە رۆژنامــەی نیویــۆرک تایمــز بڵاوکراوەتــەوە، %٧٠ی  و 

مــاددە کیماییەکانــی کارگەکانــی بەرهەمهێنانــی چەکــی 
کیمیایــی عێــراق لەلایەن دوو کۆمپانیایــی زەبەلاحی ئەڵمانی 
-کۆمپانیای کارلکۆلب  )CARL KOLB COMPANY( و 
کۆمپانیــای پیلۆت پلانت )PILOT PLANT (- دابینکراون، 
بــەڵام تائێســتا دادگاییکردنــی بــۆ ئــەم جــۆرە کۆمپانییانــە 
ئەنجــام نــەدراوە، هەرچەنــدە ئێســتا پارێزەرێکــی نێودەوڵەتی بە 
نــاوی گاڤێــر ماریۆن وەک پارێزەرێک بۆ دۆســیەی هەڵەبجە 
کاردەکات بۆ بە دادگایکردنی  ئەو کۆمپانییانەی تێوەگلاون 
بــە بازرگانیکردنــی چەکــە کیمیاییــەکان لــە گــەڵ رژێمــی 
پێشــووی بەعــس لــە عێراقدا، بەڵام کارەکانی زۆر بە سســتی 

بەڕێوەدەچێت.
کوردانــی  کارەســاتی  لەگــەڵ  باشــە  کاتێکــی  ئێســتا   *
ئێزیــدی دووبــارە کەیســی هەڵەبجە هەڵمەتێکی بــۆ بکرێتەوە، 
ئەمەش بەو مانایەی ئەگەر هەڵەبجە بە ژینۆســاید بناســرایە، 
لەوانەیــە شــنگال دووبــارە نەبوایەتــەوە. ئایا تاچەنــد هەوڵدراوە 
کەیســی کوردانی ئێزدی لەگەڵ کارەســاتی هەڵەبجە پێکەوە 

گرێبدرێتەوە؟
- جینۆســایدی هەڵەبجە و شــنگال هاوتەریبی یەکن، هەڵەبجە 
لــە ســەدەی بیســت و شــنگالیش لەســەدەی بیســت و یەکــدا 
جینۆســاید کــراون، بــەڵام هێشــتا لــە ئاســتی نێودەوڵەتــی بــە 
جینۆســاید نەناســراون، کــە هەردووکیان ناســنامەی گەلێکی 
ســتەمدیدەن کە بەهۆی نەبوونی کیانی ســەربەخۆ و دەوڵەتەوە 
ئەم تاوانانەی دەرهەق کراوە. دەکرێـــت بکرێتە ســمبولێک بۆ 
ئــەوەی وەک هۆلۆکۆســتی جوولەکــە دەوڵەتــی ســەربەخۆی 
پێڕابگەیەندرێــت، گرنگــە بــۆ ناســاندنی هــەردوو کەیســەکە 
لەسەر ئاستی نێودەوڵەتی و داندپێدانانی جینۆساید لە هەردوو 
کەیسەکە کاری هەمەلایەن بکرێـت. جینۆسایدی هەڵەبجە و 
شنگال ئەومان پێ دەڵین کە ئیمە هێشتا دڵنیاییمان وەرنەگرتوە 
لــەوەی کــە جارێکــی دیکە نەوەکانی ئایندەمــان لە ژێر ناوی 

جیا و پاساوی جۆراوجۆردا جینۆساید نەکرێنەوە.
* بــۆ باشــتر کردنــی رەوشــی قوربانییــان و برینداربووانــی 

بەرکەوتەی کیمیاباران چ پێشنیارێکتان هەیە؟
- پێشــنیار دەکەیــن کلینێکــی پزیشــکی بــە بــێ بەرامبەر لە 
هەڵەبجە دابنرێ و ســەرجەم پســپۆڕییەکانی لە نەخۆشییەکان 
تێدابیــت، بــۆ ئەوەی ژنانی بریندار بتوانن بەئاســانی چارەســەر 
وەربگــرن. چونکە بەپێی راپرســیەکان ژنان لە خزمەتگوزراییە 
تەندروســتییەکان لــە پارێــزگای هەڵەبجــە رەزامەنــد نیــن. لــە 
لایەکــی دیکــەوە هەتا ئێســتا لــە هەندێ ناوچــەی هەڵەبجەدا 
بۆمبــی کیمیایــی نەتەقێنــراوە بوونــی هەیــە، بــە جۆرێک لە 
هەنــدێ شــوێندا ســەڕەرای بوونــی ئەو بۆمبانە ئێســتا بوونەتە 
شــوێنی نیشــتەجێبوونی هاووڵاتیان و مەترســی زیانگەیاندنی 
تەندروســتی لێدەکرێت، پێویستە لایەنی پێوەندیدار بە پەلە کار 
بــۆ پاککردنــەوەی ئــەو ناوچانە بــکات. هەروەهــا زۆرێک لە 
بریندارەکان سکاڵایان هەیە لەکاتی سەردانیکردنیان بۆ وڵاتی 
ئێــران بــۆ وەرگرتنی چارەســەر، ســەڕەرای ئەوەی کــە ماوەی 
دوور و درێــژ دەبــڕن بــە ســواری ئۆتۆمبێــل، لــە میکانیزمــی 
مامەڵــەی  دووچــاری  و  نیــن  رازی  چارەســەرکردنەکانیان 

ناتەندروســت دەبنــەوە، بەتایبەتــی ژنــان لــە کاتــی مانەوەیــان 
لــە وڵاتــی ئیــران تووشــی کۆمەڵیــک گرفــت دەبنــەوە، بۆیە 
پێشــنیاردەکەین بەدوادچــوون بکرێت بۆ ئەو ســکاڵایانەی کە 

نەخۆشەکانی برینداری کیمیایی دەیکەن.
* ئایــا تاچەنــد دەرهاویشــتەی ئــەم چەکــە کیماوییــە لەســەر 
ئــەو منداڵانــە دەرکەوتــووە کە دایکیــان، یان باوکیــان بەر ئەو 
چەکە کەوتوون و تاچەند ئاسەواری لە سەر نەوەکانی داهاتوو 

دەمێنێت؟
  - بەپێی ئەو توێژینەوە زانستییانەی کە لە سەر بەرکەوتووانی 
چەکــی کیمیایــی لــە جەنگــی یەکەمــی جیهــان و ســەربازە 
برینداربووەکانــی جەنگــی ئێــران –عێــراق کــراوە، کاریگــەری 
لەســەر نەوەکانــی  ئــەو بەرکەوتووانــە هەبــووە، ئــەوەش بەپێــی 
بەگشــتی  بــەڵام  دەگۆڕێــت،  چەکــەکان  دۆزی  وەرگرتنــی 
ئەگــەری زۆری هەیــە کــە ئــەو چەکانە کاریگــەری نەرێنی 
لەسەر وەچەخستنەوە هەبێت. زۆرێک لە زاناکان گازی خەردەل 
بــە گازی تەقینــەوەی جینــی بــۆ نەوەکانی ئایندە نــاوە دەبەن، 
چونکــە دەبێتــە هۆی روودانی بازدانی خانەیی، ئەمەش دەبێتە 
هۆی لەدایکبوونی منداڵی پشــێوییە زگماکییەکان و گرفتی 

گەورە دروست دەکات.
*وەک توێژەرێکــی کیمیابــاران ئەمســاڵ چــۆن یــادی ئــەو 

کارەساتە دەکەیتەوە؟
- بــە هــاوکاری رێکخــراوی هونــەری نێودەوڵەتــی ســوید و 

رەوەنــدی کــورد و رێکخەرانــی مەراســیمی یــادی هەڵەبجە لە 
شاری یوتوبۆری سوید، یادی ٢٨ ساڵەی کیمیابارنی هەڵەبجە 
بــە خســتنەڕووی  دەکرێتــەوە،  منیــش بانگهێشــت کــراوم و 
توێژینەوەیەک لەســەر کاریگەری ئەو چەکانە لەســەر ژنانی 
بەرکەوتــە لــە رووی کومەڵایەتــی و جەســتەیی و کاریگەرییە 
درێژخایەنەکانــی ئــەو چەکانــە بەشــداری دەکــەم. هەروەهــا 
بــە  هەڵەبجــە  بریندارەکانــی  چارەســەرکردنی  پێشــنیارەکانی 
شێوەیەکی گشتی و بەتایبەتی لەم دۆخەی ئێستا کە قەیرانی 

ئابوورییە دەخەمەڕوو.
* بــا دواپرســیارمان ئــەوە بێــت، وەک دەزانــن یــادی راپەڕینە 
ــە و ئایــا چ خوێندنەوەیەکــت بۆ  مەزنەکــەی بەهــاری 1991 ـ

رۆڵی ئافرەتی کورد لەو بوارەدا هەیە؟
- ئافــرەت لــە مێــژووی شــوڕش و ڕاپەرینــە ئازادیخوازەکانــی 
جیهانــدا رۆڵــی بەرچــاوی هەبــووە و بــە داینەمــۆی شۆڕشــە 
ئازادیخوازەکان ناســراوە. ئەگەر چاوێک بە مێژووی ســەرجەم 
ڕاپەڕینەکانــی کوردستانیشــدا بخشــێنینەوە، دەبینیــن ژنــان و 
کچــان رۆڵــی زۆر گەورەیــان بینیــوە لە هەموو شۆڕشــە یەک 
لــە دوا یەکەکانیــش قوربانــی زۆریــان داوە. بــۆ نموونــە لــە 
شاڵاوەکانی ئەنفالی گەرمیان و بارزان زۆرترین قوربانییەکانی 
ژن و منداڵان بوون،  لە راپەڕینی ئازادکردنی شاری هەڵەبجە 
لە ســاڵی 19٨٨ و دواتر هێرشــکردنە ســەر ئەو شارە بە چەکی 
کیمایی لە لایەن رژێمی بەعس لەو ســەردەمدا، شــەهیدبوونی 

گەڕانەوەی منداڵە ونبووەکانی 
هەڵەبجە و دڵەڕاوکێ و 
حەسرەتی ئەو خێزانانەی 
کە منداڵەکانیان ون بوون، 
بەردەوام پەیامی نەرێنی دەدەنە 
هەڵەبجەییەکان و کەمتەرخەمی 
حکومەتی هەرێمی کوردستان بۆ 
بەدەمەوە هاتنی قوربانییان و 
بریندارەکان بارگرانی زۆری لە 
رووی دەروونییەوە لەسەر ئەو 
شارە بەجێهیشتووە

تا ئێستا تەنیا یەک 
توێژینەوەی زانستیی دانپێدانراو 
لە سەر ئاستی نێودەوڵەتی 
ئەنجامدراوە کە لە ساڵی ١٩٩٨ 
لەلایەن زانکۆی لیڤەرپول 
و لەلایەن ژنە پڕۆفیسۆری 
بۆماوەزانی کریستین گویسدین 
ئەنجام دراوە، ئەمەش ئەرکی 
زانکۆکانی هەرێمی کوردستان 
و پسپۆڕانی ئەو بواریە کە 
توێژینەوەکانیان ئەنجام بدەن 
و چاوەڕوانی زانکۆ بیانییەکان 
نەبین

هــەزران هاووڵاتــی ســڤیلی لێکەوتــەوە کــە بەپێــی ئامــارەکان 
زۆرتریــن قوربانــی لەو شــارەدا بە هەمان شــێوە ژنــان و منداڵان 
بــوون. هەروەهــا بــە هۆی ئەو سیاســتەی بەعس پێــش ڕاپەڕین 
لــە شــارەکانی هەرێمی کوردســتان پیادەی دەکــرد بەرامبەر بە 
خانەوادەی ئەوانەی کە کەســوکاریان پێشــمەرگەی شاخ بوون، 
وەک زیندانیکردنی  دایک و هاوســەر و خوشــکانیان و دواتر 
ئەشــکەنجەدانیان، هێمــای ئەوەن کە ژنــان باجی زۆر گەورەیان 
داوە. ئەمــە جگــە لەوەی ژنانی زۆر هەبوون کە لە شــارەکانی 
کوردستان لە ئەرکەکانی رێکخستنی شۆڕشەکان بەشداربوون، 

کە دیارترینیان شەهید)لەیلا زانا(یە.
زۆرێــک لــە ژنانــی کوردســتان لەســەردەمی خەباتــی شــاخدا 
ڕۆڵیان هەبووە لە ناردنی جبەخانەی سەربازی بۆ پێشمەرگەکان 
و چەندەهــا ســیناریۆیان دروســت کــردووە بۆ ئــەوەی بیگەیەننە 
دەســتیان، هەندێکیــان چەندەهــا کیلۆمەتریــان بــە پــێ بڕیــوە، 
یــان وەک هۆیەکــی پێوەنــدی کاریــان کــردووە بــۆ گەیاندنی 
پەیامــەکان لە رێکخســتنەکانی نــاو پارێزگاکانی کوردســتان 
بــۆ ناوەندەکانــی ســەرکردایەتی شــۆڕش، ئــەو ژنانــەش کە لە 
خەباتــی شــاخدا بەشــدارییان کــردووە، رۆڵی گەورەیــان گێڕاوە 
لــە هاوکاریکردنــی بــرا پێشــمەرگەکان، لــە هەمــان کاتــدا لە 
نــاو ســەختیی چیاکانــدا ژیانیان بەســەر بــردووە و تا ئێســتاش 
سەرگوزەشــتەی خۆیــان دەگێڕنــەوە کــە چــۆن لــەو دژوارییەدا 
منداڵیــان بــووە و پەروەردەیــان کــردووە. دواتریــش لــە راپەڕینــە 

بەپێی راپۆرتە 
نێودەوڵەتییەکان نزیکەی 

٢.٩%ی دانیشتووانی کورد لە 
باشووری کوردستان بەر چەکە 

کیمیاییەکان کەوتوون

پشکی گەورە لە 
نەهامەتییەکانی چەکە 

کیمیاییەکان لەسەر دانیشتووانی 
هەڵەبجە بەر ژنان کەوتووە، 

لەبەر ئەوەی زۆرێک لەو 
بریندارانە باری ئابوورییان 

لاوازە و خاوەن داهاتی 
خۆیان نین، بەردەوام رۆژانە 

بڕێکی زۆر لە دەرمان و 
چارەسەر وەردەگرن، زۆرێک 

لە دەرمانەکانیش لە دەرەوەی 
هەرێمی کوردستان دەکڕن

هەندێک لە ژنە برینداربووەکان 
لەبەر شەرمکردن لە لیژنەکانی 

پزیشکی بەتایبەتی ئەو 
لیژنانەی کە رەگەزی مێی تێدا 
نییە، جەستەی خۆیان نیشان 
نادەن بۆ دەرخستنی ئاسەواری 

برینداربوونەکەیان، بۆیە گرنگە 
لە کاتی دانانی لیژنەکان 
رەچاوی دانانی رەگەزی مێ 

بکرێت، چونکە کۆنتاکتی ئاسان 
و زۆرترە لە گەڵ برینداربووانی 

ژن

مەزنەکــەی گەلەکەمــان کە ژنــان بە هاندەری بەشــداریکردن 
لــە راپەڕینــدا ناســرابوو، خۆشــیان زۆر بە چاونەترســی شــان بە 
لــە هەڵمەتەکانــی ڕزگاریکردنــی شــارەکانی  شــانی پیــاوان 
هەریمــی کوردســتان بەشــدارییان کرد، بەڵام بەداخەوە لە ســەر 
زەمینــەی واقیعــی ئەمڕومــان دەبینیــن ژنــان لــە هەمــوو کایە 
سیاســی و ئابــووری و کۆمەڵایەتییەکانــدا تــا رادەیەکــی زۆر 
پەراوێز خراون. راســتە لە کایەی سیاســیدا چەند هەنگاوێکیان 
ناوە، بەڵام ئافرەتان بە شــێوەیکی گشــتی لە ناوەندی بڕیاردان 
بەتایبەتی بۆ دۆزە هەســتیارەکان دوور خراونەتەوە، لە کاتێکدا 
سرووشتیان هەردەم هەڵگری پەیامی ئاشتی بووە، بەڵام ناوەندی 
دەســەڵاتی کوردی دەرفەتی نەداوە پڕبەپری خۆی ئەو پەیامە 
بگەیەنــن. هەروەهــا ئــەو دۆخەی ئەمڕۆ هەرێمی کوردســتانی 
تێکەوتــووە، بەتایبەتی ئەو ململانێیە ئاڵۆزەی سیاســییەکان بە 
هــۆی نەبوونــی ئەو پەیامە ئاشــتیخوازییەی ئافــرەت و غیابی 
ژنانــە کــە گوێ لــە بیروڕاکانیان ناگیرێــت، چونکە ژنان زۆر 
باشــتر دەزانــن باجــی شــەڕەکان و جەنگەکان چەنــدە قورس لە 
ســەریان دەکەوێــت. بەگشــتی دەکــرێ بڵێیــن: ژنــان بەرهەمی 
ســەردەمی  وەک  و  راپەڕیــن،  لــە  دوورییــەوە  کەمیــان  زۆر 
دەرەبەگایەتی بەرهەمەکانی هەر بۆ پیاوان بوون و ئەوان بوونە 
خاوەنی دەســەڵات، ئەمەش وەک شۆڕشــی ئەمەریکا بوو، کە 
تەنیــا بــۆ رزگارکردنی پیاوان بوو لە کۆیلایەتی و گرتنەبەری 

دەسەڵاتێکی رەها بە بێ ئەوەی ژنی تێدا بەشدار بکەن.


